
PROGNOZDAN ORTIQ SOLIQ TUSHUMLARINI HUDUDIY BUDJETLARDA 

Annotatsiya. Maqolada prognozdan ortiq soliq tushumlarini hududiy budjetlarda 

qoldirishning soliq turi va hudud holatiga qarab tabaqalashtirilgan mexanizmi ishlab chiqilgan. 

Mezonlar tizimi asosida jismoniy shaxslardan olinadigan daromad solig‘i, foyda solig‘i va 

qo‘shilgan qiymat solig‘i uchun 40,2, 21,1 va 4,2 foizlik normativlar asoslanib, mexanizm 

Sirdaryo viloyatida sinovdan o‘tkazilgan. 

Kalit so‘zlar: prognozdan ortiq tushum, budjetlararo munosabatlar, taqsimlash normativi, 

hududiy budjet, mahalliy budjet, fiskal rag‘bat, tartibga soluvchi transfert, jismoniy shaxslardan 

olinadigan daromad solig‘i, foyda solig‘i, qo‘shilgan qiymat solig‘i, fiskal federalizm, Sirdaryo 

Аннотация. В статье разработан механизм сохранения налоговых поступлений 

сверх прогноза в территориальных бюджетах, дифференцированный по виду налога и 

положению региона. На основе критериев обоснованы нормативы 40,2, 21,1 и 4,2 процента 

для налога на доходы физических лиц, налога на прибыль и НДС; механизм апробирован в 

Сырдарьинской области. 

A DIFFERENTIATED MECHANISM FOR RETAINING ABOVE-FORECAST TAX 

REVENUES IN REGIONAL BUDGETS 

Abstract. The article develops a mechanism for retaining above-forecast tax revenues in 

regional budgets, differentiated by tax type and regional fiscal position. Using criteria scores, 

retention rates of 40.2, 21.1 and 4.2% are justified for personal income, profit and value-added 

taxes and tested in Syrdarya region. 

Kirish 
Soliq stavkasi va bazasidan farqli ravishda, soliq tushumlarini budjet darajalari o‘rtasida 

taqsimlash normativi ko‘pincha hisob-kitob natijasi sifatida emas, budjet jarayonidagi kelishuv 

natijasi sifatida belgilanadi. Natijada bitta vosita orqali ikki qarama-qarshi maqsad ko‘zlanadi: 

hududni soliq bazasini kengaytirishga undash va hududlar o‘rtasidagi fiskal tafovutni qisqartirish. 

O‘zbekistonda 2025–2026-yillarda yirik soliq to‘lovchilarning mol-mulk va yer solig‘i 

hududiy budjetlarga to‘liq o‘tkazildi, qo‘shilgan qiymat solig‘i (QQS) tushumlarining bir qismi 

esa birinchi marta hududlarga biriktirildi [1; 2]. Biroq prognozdan ortiq tushum masalasi 

o‘zgarmadi. Ortiqcha tushum jismoniy shaxslardan olinadigan daromad solig‘i (JShDS) va foyda 

solig‘i bo‘yicha to‘liq, QQS bo‘yicha 60 foiz miqdorida yil ichida hududda qoldiriladi [3; 4]. 

Ammo keyingi yil prognozi joriy yil kutilayotgan ijrosidan kelib chiqib tuziladi va qo‘shimcha 

tushum tartibga soluvchi transfertning qisqarishi bilan qoplanadi [5]. Qolaversa, bu ulushlar 

soliqlarning iqtisodiy tabiatidagi farqni hisobga olmaydi: bir soliq bo‘yicha ortiqcha bajarilish 

hudud harakatini, boshqasi bo‘yicha esa ko‘proq prognoz xatosi yoki bozor konyunkturasini aks 

ettiradi. 

Maqolaning maqsadi JShDS, foyda solig‘i va QQS bo‘yicha prognozdan ortiq tushumni 

hududiy budjetlarda qoldirishning soliq turi va hududning fiskal holatiga qarab tabaqalashtirilgan 

mexanizmini ishlab chiqish hamda uni Sirdaryo viloyati va respublikaning o‘n to‘rt hududi 

ma’lumotlarida sinovdan o‘tkazishdan iborat. 

 

Adabiyotlar sharhi 
Soliqlarni budjet darajalari o‘rtasida taqsimlash masalasi fiskal federalizm nazariyasida 

shakllangan. R. Musgrave qayta taqsimlash va barqarorlashtirish funksiyalarini asosan markaziy 

darajaga biriktirgan [6], W. Oates esa mahalliy jamoat ne’matlarini iste’molchiga eng yaqin daraja 

samaraliroq ta’minlashini asoslagan [7]. Ch. McLure tahriridagi tadqiqotda [8] va R. Bird ishlarida 

[9] biriktirish mezonlari tizimlashtirilgan: bazasi harakatchan, hududlar bo‘yicha notekis va siklga 

sezgir soliqlar yuqori darajaga, bazasi hududda joylashgan soliqlar quyi darajaga biriktiriladi. Bu 

tavsiyalar yo‘nalishni beradi, biroq ulush miqdorini aniqlamaydi. 

Ikkinchi avlod nazariyasida B. Weingast mahalliy hokimiyat o‘sishdan keladigan 

qo‘shimcha daromadning sezilarli qismini saqlab qolgandagina soliq bazasini kengaytirishdan 

manfaatdor bo‘lishini ko‘rsatgan [10]. J. Rodden esa quyi budjetlarni muntazam qo‘llab-

quvvatlash yumshoq budjet cheklovini yuzaga keltirishini asoslagan [11]. Demak, rag‘bat kanali 

zarur, ammo u transfert orqali qaytarib olinmasligi va xarajat intizomini buzmasligi kerak. OECD 

metodikasida taqsimlash ulushini yuqori daraja har yili belgilaydigan tizimlar quyi darajaning eng 

past avtonomiya toifasiga kiritiladi [12]. 

Mahalliy budjetlar daromadlarini tartibga solish O.R. Meyliyev [13], budjetlararo 

mutanosiblikda soliqlarning roli A.X. Islamkulov [14], mahalliy budjetlar mustaqilligi U.Yu. 

O‘roqov [15], biriktirilgan va tartibga soluvchi soliqlar muvofiqligi N.X. Turopova [16], hudud 

daromad salohiyati X.A. Qobulov [17] ishlarida tadqiq etilgan. Ularda taqsimlash ulushi asosan 

ekspert mulohazasi bilan asoslanadi, prognozdan ortiq tushum esa alohida rag‘bat vositasi sifatida 

o‘rganilmagan. Maqola shu bo‘shliqni to‘ldirishga qaratilgan. 

Tadqiqot metodologiyasi 
Tadqiqotda normativ-huquqiy tahlil, qiyosiy tahlil, indeks usuli, konsentratsiyani o‘lchash 

va ssenariy tahlili qo‘llanildi. Soliqning fiskal xususiyatlari yettita mezon bo‘yicha uch guruhda 

baholandi: fazoviy (bazaning lokallashuvi, notekisligi, harakatchanligi), vaqt (barqarorlik, siklik 

tebranuvchanlik, yirik to‘lovchilarda konsentratsiya) va ma’muriy (mahalliy hokimiyatning 

bazaga ta’sir ko‘rsata olishi, ya’ni rag‘bat salohiyati). Miqdoriy mezonlar rasmiy statistikadan 

hisoblandi, qolganlari soliqning huquqiy tuzilmasidan kelib chiqib 0; 0,5; 1 shkalasida baholandi 

[18]. Mezonlar noldan birgacha oraliqqa keltirilib, guruhlarga teng og‘irlik (1/3) asosida jamlandi: 

 Zj = Σr wr · zrj,     Σr wr = 1 (1) 

bu yerda Zj j-soliqning jamlangan bali, zrj r-mezonning normallashtirilgan qiymati, wr uning 

og‘irligi. 

Mexanizm uch bosqichdan iborat: i-hududda j-soliq bo‘yicha t-yilda prognozdan ortiq 

tushum aniqlanadi (2), bazaviy qoldirish normativi ballga mutanosib hisoblanadi (3) va hududiy 

tuzatuvchi ko‘paytuvchi kiritiladi (4): 

 Oi,j,t = max(0; Ai,j,t − Pi,j,t) (2) 

 kj
baz = kmin + (kmax − kmin) · Zj (3) 

 mi,t = min[1; (TR̄t / TRi,t)
η] (4) 

bu yerda A va P haqiqiy tushum va prognoz, mlrd so‘m; kmin = 0, kmax = 50 foiz; TRi,t aholi jon 

boshiga mahalliy budjet o‘z daromadlari, TR̄t uning o‘n to‘rt hudud bo‘yicha o‘rtachasi; η = 1 

tenglashtirish parametri. Yuqori chegara amaldagi pretsedentga tayanadi: 2024–2026-yillar 

qonunlarida yer qa’ridan foydalanganlik uchun soliqning prognozdan oshirib bajarilgan qismining 

50 foizi alohida daromad moddasi sifatida ajratiladi [1; 2; 19]. 

Hududda qoladigan mablag‘ quyidagicha aniqlanadi: 

 Ri,j,t = Oi,j,t · kj
baz · mi,t / 100 (5) 

Ri,j,t alohida daromad moddasida aks ettiriladi va keyingi yil transfertini hisoblashda 

daromad bazasiga kiritilmaydi. Mexanizmning o‘zagi aynan shu shartdir. 

Ma’lumotlar bazasi Sirdaryo viloyati mahalliy budjetlarining 2024–2025-yillardagi 

to‘qqizta soliq bo‘yicha reja va ijrosini [20; 21], o‘n to‘rt hudud bo‘yicha jami daromadlar reja va 

ijrosini [22; 23], 2020–2026-yillar qonunlaridagi normativlarni [2; 24] va statistika ma’lumotlarini 

[25] qamraydi. To‘rt ssenariy qiyoslandi: S0 amaldagi tartib; S1 barcha soliq va hududlar uchun 

yagona normativ (S2a bilan teng ikki yillik hajmga kalibrlangan, 31,6 foiz); S2a taklif etilayotgan 

mexanizm (η = 1); S2b hududiy tuzatishsiz variant (η = 0). 

 

Tahlil va natijalar 
2020–2026-yillar qonunlari tahlili taqsimlash normativining tizimli emasligini ko‘rsatadi. 

O‘n to‘rt hududdan o‘n birtasida JShDS va foyda solig‘i normativi yetti yil davomida 100 foiz 

bo‘lgan, individual qiymat faqat Navoiy viloyati, Toshkent viloyati va Toshkent shahri uchun 

belgilanadi va u o‘ta beqaror (1-rasm). Toshkent viloyatida JShDS normativi 34, 45, 42, 63, 38, 

51 va 33 foizni tashkil etgan (amplituda 30 foiz bandi), variatsiya koeffitsiyenti esa normativ 

pasaygan sari oshadi: Navoiy viloyatida 0,117, Toshkent shahrida 0,388. Prognoz ham oldingi 

ijroga qat’iy bog‘langan: 2026-yil prognozining 2025-yil ijrosiga nisbati hududlar bo‘yicha 0,934–

1,174 oralig‘ida, variatsiya koeffitsiyenti 0,054. Shu bois ortiqcha tushum bir yildan keyin transfert 

orqali o‘zlashtiriladi va ko‘p yillik rag‘bat yuzaga kelmaydi. 

 
1-rasm. JShDS bo‘yicha hududiy budjetlarda qoldiriladigan ulush dinamikasi, 2020–2026-

yillar 
Manba: 2020–2026-yillar uchun Davlat budjeti to‘g‘risidagi qonunlar [1; 2; 19; 24] asosida 

muallif tomonidan tuzilgan. VK: variatsiya koeffitsiyenti. 

Yagona qoldirish ulushining asossizligi prognoz aniqligidagi farqda ko‘rinadi (2-rasm). 

Sirdaryo viloyatida JShDS bo‘yicha prognozdan o‘rtacha absolyut chetlanish 4,2 foiz bandi, foyda 

solig‘i bo‘yicha esa 43,0 foiz bandi; 2024-yilda brutto ortiqcha bajarilishning 64,8 foizi birgina 

foyda solig‘i hisobiga to‘g‘ri kelgan. 

 

 
2-rasm. Sirdaryo viloyati mahalliy budjetlarida soliq turlari bo‘yicha prognozning 

bajarilishi, 2024–2025-yillar 
Manba: Sirdaryo viloyati Kengashi qarorlari [20; 21] asosida muallif tomonidan tuzilgan. 

Bu farqning sababi soliqlarning fiskal xususiyatlarida (1-jadval). 

1-jadval.  

Uchta asosiy soliqning fiskal xususiyatlari 

Mezon JShDS Foyda solig‘i QQS 

Bazaning hududiy lokallashuvi 1,000 0,500 0,000 

Baza harakatchanligi 0,500 0,000 0,000 

Tushumlar barqarorligi 0,957 0,787 0,500 

Siklik tebranuvchanlik 0,518 0,752 × 

Konsentratsiya 0,500 0,000 0,000 

Rag‘bat salohiyati 1,000 0,500 0,000 

Jamlangan ball, (1) 0,803 0,421 0,083 

Bazaviy qoldirish normativi, (3), foiz 40,2 21,1 4,2 

Izoh: yuqori qiymat normativni oshirish tomon ta’sir ko‘rsatadi; «×» QQS bo‘yicha vaqt qatori 

shakllanmaganini bildiradi. 

Manba: Sirdaryo viloyati Kengashi qarorlari [20; 21] va statistika ma’lumotlari [25] asosida 

muallif hisob-kitobi. 

JShDS bazasi hududda shakllanadi va mahalliy hokimiyat bandlikni rasmiylashtirish orqali 

unga ta’sir ko‘rsata oladi, shu sababli bu soliq bo‘yicha ortiqcha bajarilish hudud harakatini aks 

ettiradi. Foyda solig‘ida yirik to‘lovchilar bosh korxona joyida hisobga olinadi va baza xomashyo 

konyunkturasiga bog‘liq. Uning past bali siklik tebranuvchanlik bilan emas (bu mezonda u 

JShDSdan yuqori: 0,752 va 0,518), balki lokallashuv, konsentratsiya va rag‘bat salohiyatining 

pastligi bilan izohlanadi. QQS bazasi harakatchan, ma’murchiligi markazlashgan. Demak, yagona 

ulush uch xil iqtisodiy hodisani bir xil mukofotlaydi. 

O‘nta soliq uchun hisoblangan bazaviy normativlar 3-rasmda keltirilgan. Mol-mulk va yer 

soliqlari yuqori, aksiz va QQS quyi guruhda joylashadi, bu biriktirish nazariyasi tavsiyalariga mos 

keladi [8; 9]. Og‘irlik va normallashtirishning beshta variantida soliqlar tartibi barqaror qoldi 

(Spirmen koeffitsiyentining eng past qiymati 0,939). 

 
3-rasm. (3) formula bo‘yicha hisoblangan bazaviy qoldirish normativlari, foiz 

Manba: muallif hisob-kitobi; qavs ichida jamlangan ball. 

Hududiy tuzatish ortiqcha bajarilishning o‘ta notekisligi tufayli zarur: 2024-yilda uning 87,3 

foizi, 2025-yilda 43,3 foizi Toshkent shahriga to‘g‘ri kelgan. (4) formula bo‘yicha ko‘paytuvchi 

faqat beshta hudud uchun birdan kichik: Toshkent shahrida 0,460, Navoiy viloyatida 0,587, 

Toshkent viloyatida 0,838, Buxoro viloyatida 0,898, Sirdaryo viloyatida 0,959; qolgan to‘qqiz 

hudud bazaviy normativni to‘liq oladi. Bu hududlar ayni paytda eng kam transfert oluvchilardir, 

ya’ni tuzatish rag‘bat resursini u ko‘proq ta’sir qiladigan joyga yo‘naltiradi. 

Sirdaryo viloyatida mexanizm tanlanuvchan ekani tasdiqlandi (2-jadval). Ikki yillik jami 

hajm S1 va S2a da teng (95,9 mlrd so‘m), lekin foyda solig‘i ustun bo‘lgan 2024-yilda S2a 26,4 

foiz kam (20,6 va 28,0 mlrd so‘m), ortiqcha bajarilishning 66,6 foizi JShDS hamda yuridik 

shaxslarning yer va mol-mulk solig‘iga to‘g‘ri kelgan 2025-yilda esa 10,9 foiz ko‘p (75,3 va 67,9 

mlrd so‘m) mablag‘ qoldiradi. 

2-jadval. 

 Sirdaryo viloyatida ortiqcha bajarilishning ssenariylar bo‘yicha taqsimoti, mlrd so‘m 

Soliq turi (2025-yil) 
Ortiqcha 

bajarilish 

S2a 

normativi, 

% 

S1 S2a S2b 

JShDS 62,9 38,5 19,8 24,2 25,2 

Yuridik shaxslarning yer solig‘i 43,7 41,4 13,8 18,1 18,8 

Yuridik shaxslarning mol-mulk 

solig‘i 
36,6 37,3 11,6 13,7 14,2 

Foyda solig‘i 36,3 20,2 11,5 7,3 7,6 

Boshqa beshta soliq 35,5  11,3 12,1 12,5 

2025-yil, jami 215,1  67,9 75,3 78,5 

2024-yil, jami 88,8  28,0 20,6 21,4 

Izoh: S2a normativi bazaviy normativning tuzatuvchi ko‘paytuvchiga (0,959) ko‘paytmasi; 

jami satrlar yaxlitlanmagan ma’lumotdan hisoblangan. 

Manba: Sirdaryo viloyati Kengashi qarorlari [20; 21] asosida muallif hisob-kitobi. 

2025-yilda qoldiriladigan 75,3 mlrd so‘m tartibga soluvchi transfertning 9,3 foizi va o‘z 

daromadlarining 3,9 foiziga teng. Soliq bazasi prognozga nisbatan 10 foizga kengaysa, JShDS 

bo‘yicha hududda 30,6 mlrd so‘m (o‘z daromadlarining 1,6 foizi), foyda solig‘i bo‘yicha esa 3,5 

mlrd so‘m qoladi. Bu rag‘bat signali uchun yetarli, ammo budjet muvozanatini buzmaydi. 

Respublika miqyosida (3-jadval) hududiy tuzatish Toshkent shahrining ulushini 43,3 foizdan 

27,6 foizga, jon boshiga qoldirilgan mablag‘ning variatsiya koeffitsiyentini 34,5 foizga 

kamaytiradi va taklif narxini 2025-yilda 27,6 foizga arzonlashtiradi. S2a narxi 1 252,6 mlrd so‘m, 

ya’ni davlat budjeti daromadlarining 0,35 foizi [23]. O‘z daromadlarining yalpi hududiy 

mahsulotga elastikligi amaldagi tartibda 0,598, S2a da 0,602 bo‘lib, mexanizm regressivlikni 

kuchaytirmaydi. 

3-jadval.  

Hududlar darajasida ssenariylarning qiyosiy natijalari 

Ko‘rsatkich 2024: S1 2024: S2a 2025: S1 2025: S2a 

Qoldiriladigan jami mablag‘, mlrd 

so‘m 
366,2 201,5 1 731,2 1 252,6 

Toshkent shahrining ulushi, % 87,3 77,1 43,3 27,6 

Jon boshiga mablag‘ning variatsiya 

koeffitsiyenti 
3,171 2,778 1,316 0,862 

O‘rtacha moliyaviy mustaqillik, % 75,9 75,8 78,5 78,4 

Manba: O‘RQ-886 va O‘RQ-1011-son qonunlar [1; 19] hamda budjet ijrosi hisobotlari [22; 23] 

asosida muallif hisob-kitobi. 

Amaldagi tartib va taklif etilayotgan mexanizm o‘rtasidagi asosiy farq 4-rasmda 

ko‘rsatilgan: u normativlarning tabaqalanishida emas, oxirgi bosqichda, ya’ni qoldirilgan 

mablag‘ning transfert bazasidan chiqarilishida. 

 
4-rasm. Prognozdan ortiq tushumni qoldirishning amaldagi tartibi va taklif etilayotgan 

mexanizm 
Manba: muallif ishlanmasi; amaldagi tartib PQ-388 va PQ-397-son qarorlar [4; 5] asosida. 

Mexanizmni joriy etish uchun Davlat budjeti to‘g‘risidagi qonunga yoki Prezident qaroriga 

tabaqalashtirilgan ulushlarni kiritish [26], qoldirilgan mablag‘ni alohida daromad moddasi sifatida 

transfert hisoblash bazasidan chiqarish va prognozning quyi chegarasini belgilash zarur, chunki 

ortiqcha tushumni qoldirish prognozni ataylab pasaytirishga undashi mumkin: 

 Pi,t ≥ Ai,t−1 · (1 + gt) (6) 

bu yerda gt nominal o‘sish sur’ati prognozi; chegaradan pastga chiqishga faqat hujjatlashtirilgan 

sabablar bilan yo‘l qo‘yiladi. 

 

Xulosa 
Birinchidan, prognozdan ortiq tushum bo‘yicha amaldagi tartib ko‘p yillik rag‘bat 

yaratmaydi: individual normativlar beqaror, ortiqcha tushum esa keyingi yil prognoz bazasiga 

kirib, transfert orqali o‘zlashtiriladi. 

Ikkinchidan, uchta asosiy soliq fiskal xususiyatlari bo‘yicha keskin farqlanadi (jamlangan 

ball 0,803, 0,421 va 0,083), shuning uchun ularga yagona ulush qo‘llash asossiz. Mezonlar tizimi 

asosida JShDS, foyda solig‘i va QQS uchun 40,2, 21,1 va 4,2 foizlik bazaviy qoldirish normativlari 

asoslandi. 

Uchinchidan, Sirdaryo viloyatidagi sinov mexanizmning mukofotni ortiqcha tushum 

hajmiga emas, manbasiga qarab belgilashini ko‘rsatdi, hududiy tuzatish esa rag‘bat resursining 

poytaxtda to‘planishini cheklab, taklif narxini davlat budjeti daromadlarining 0,35 foizi darajasida 

ushlab turadi. 

To‘rtinchidan, taklif amaldagi huquqiy tizim doirasida joriy etilishi mumkin: 

tabaqalashtirilgan ulushlarni yillik qonunga kiritish, qoldirilgan mablag‘ni transfert bazasidan 

chiqarish va prognozning quyi chegarasini belgilash yetarli. 

